
Erieta riane Mong’are. Moraa na Kwamboka 

mbasubati baminto. Ekero tore nchera korwa 

esukuru nigo togotera ng’a, “tuma, charoka, 

minyoka”. Nigo togotaka korora buna ning’o 

ogocharoka atambe. 

Igoro Moraa akarutera Kwamboka eswenta. 

Kwamboka agacharoka koyebwata. Obee! Agaaka 

inse ng’a mo!  Nigo ebikororoto biamoterereti.  

Ake ake, togaika inka. Mama agatorora agachaka 

goseka. Nigo eboetie ereso nyamatonto. Amasinga 

arenge korosia ase egesero.

Togaika ang’e na komokwania ng’a, “Bwairire buya 

mama?” Nere agatoiraneria ng’a, “Ee bwairire 

buya”. Naende agatotebia, “Soa nyomba morusie 

chianga chi’esukuru momanye koria amatoke are 

abwo oroteru.” 

Togasoa nyomba egere tobeke chianga chia nka. 

Inche inkabeka erongi n’etisati. Basubati baminto 

bakabeka ebisibao ne chisigati ebimini. Bakabeka 

chisitokingi chintambe ime ye chisigati chiabo. 

Tokanyora amatoke amatobu aichire oroteru. 

Moraa agatotebia ng’a, “Karie ritoke erimo erimo. 

Mokoigota amatoke   timogocha koria amasinga 

n’obokima.” Togakumia buna gaki torie erimo 

erimo enchera arenge gotioka buya!

Tokaigwera Moraa ekiagera amasinga nabwate 

obote. Togasoka isiko gosibia chianga chi’esukuru. 

Inche ingasibia esati n’esurwari. Basubati baminto 

barabwo bagasibia chiganchwa.

Nyuma y’ogochikamua, togachianekera. Mama 

nere konye okorire korosia amasinga. Naende 

konye oyabekire ase egasi egere abere. 

Ekero aberete, mama akabeka make ase ebakuri.  

Akandangeria amo na Kwamboka na gototebia iga, 

“Minyokeria nyogokoro amasinga aya.” Tokagenda 

ng’ora ng’ora nario totagochwe aiteke inse.

Ekero magokoro atoroche agatotebia ng’a, 

“Ndoche bagisangio mwachire.” Tokagoka 

na komotebia ng’a “Twakoreteire amasinga 

magokoro”. Akagoka na gototebia, “Mochie kare 

bachokoro”.

Agatotebia, “Soa bono abwo nyomba morete 

esuguri ere abwo ase riiga.” Agatobekera chinyeni 

chinyinge ase esani. Agatoa na gototebia, “Genda 

momenteranie rinagu eri nario moraigote.”

Tokairana inka tokanyora mama okorire koruga. 

Tokaria obokima n’ amasinga amo ne rinagu. 

Korwa abwo tokariera amabere amaruranu.   

Magokoro agototebia twaria amabere nario amaino 

aito ararabe se.

